
                   Amcan 1                            DYDDIAD:  19/ 04/ 2007                    Objective 1

Hwyl Aberteifi – gadewch inni glywed eich hanesion

Mae Cynllun Amcan 1 Aber y Teifi, sydd wedi costio £2.5 miliwn, bellach wedi’i gwblhau, ac mae’r ardal ar fin cael ei throi’n baradwys ar gyfer perchnogion cychod sy’n hoff iawn o natur.  Gan fod yr aber cyfan yn Safle o Ddiddordeb Gwyddonol Arbennig (SSSI), bydd hyn yn cydbwyso gofynion hwylio a chadwraeth yn yr 21ain ganrif.   

Ar 6 Gorffennaf eleni, cynhelir Hwyl Aberteifi, dathliad o adfywiad yr aber, ac yn ffordd gyfoes a chyffrous o ddysgu am gysylltiadau balch Aberteifi â’i gorffennol. Fel y digwyddodd ddau gan mlynedd yn ôl, wrth i longau bychain hwylio lawr afon Teifi, ar fôr o emosiwn, tuag at fywyd arall ym myd newydd America, Canada a Phatagonia, bydd llynges fach o gychod yn dod â gwesteion i fyny’r Teifi o Gwbert a Llandudoch i Gei Tywysog Siarl, lle cynhelir prynhawn cyfan o adloniant am ddim ar gyfer pobl Aberteifi. Bydd Catrin Finch, y gyn delynores frenhinol, ac un o gerddorion amlycaf y byd, yno, ynghyd a Ryland Teifi, enillydd Can i Gymru, a llu o actorion ac artistiaid lleol, a chorau o ysgolion lleol.  
Er mwyn paratoi at y diwrnod mawr, rydym yn gwahodd darllenwyr i anfon atom unrhyw hanesion sydd gennych am yr arloeswyr hynny a adawodd Aberteifi yn y 19eg ganrif er mwyn chwilio am fywyd newydd dros y dŵr. Efallai bod rhai o’ch cyndeidiau wedi hwylio am y Byd Newydd? Neu efallai eich bod chi mewn cysylltiad â theulu yn yr Unol Daleithiau sydd â diddordeb mewn olrhain eu hachau nôl i Aberteifi. A fyddent yn mwynhau Hwyl Aberteifi?  Byddwn ni wrth ein bodd i gael clywed amdanynt.

Bu cannoedd o bobl yn sefyll ar hyd glannau afon Teifi yn 1819 yn gweddïo ac yn ffarwelio â’r ymfudwyr ar fwrdd yr Albion, a oedd ar ei ffordd i New Brunswick yng Nghanada.  Tebyg fu hanes llawer rhagor o bobl yn hanner cyntaf y 19eg ganrif, wrth iddynt dreulio hyd at dri mis ar longau bychain ar daith beryglus i Efrog Newydd mewn llongau bychain fel yr Active a’r Triton. Roedd eu hanes nhw’n llawn emosiwn ac antur. 

Dywed Jim Evans, Rheolwr Menter Rheoli Amgylchedd Aber Afon Teifi: “Nawr bod y prosiect yn dirwyn i ben, ein dymuniad ni oedd cynllunio rhywbeth arbennig ar gyfer pobl Aberteifi a’r cylch er mwyn nodi’r achlysur. Bydd Hwyl Aberteifi’n hybu potensial yr aber yn y dyfodol i fod yn atyniad naturiol i ymwelwyr cefnogol, ac ar yr un pryd, mae’n talu teyrnged i hanes anhygoel yr ymfudo o Aberteifi, ymfudo sy’n parhau hyd at heddiw, gwaetha’r modd.”
Ar un adeg, Aberteifi fu’r porthladd pwysicaf ym Mhrydain, ac eithrio Llundain, Lerpwl a Bryste, am fasnach ryngwladol, ac fe ddatblygodd hi yn un o’r prif borthladdoedd ar gyfer ymfudo ar draws yr Iwerydd. 

Jim Evans eto: “Ein dymuniad ni, wrth drefnu Hwyl Aberteifi, yw dathlu’r ffaith bod afon Teifi, unwaith eto, ar agor am fusnes. Rydyn ni am ddangos bod digon yma i gadw’n pobl leol i barhau i fyw a gweithio yn yr ardal.”

Mae gan y term ‘Hwyl’ sawl ystyr briodol, gan gynnwys ‘sbort’, sef yr hyn y bydd pobl yn ei chael yn y dathliad hwn, a ‘hwyl’ fel yn ‘ gwynt teg yn eich hwyliau’, neu ‘ffarwel a lwc dda’. 

Os oes gennych unrhyw ffeithiau neu hanesion am ymfudo yr hoffech eu rhannu â ni, cysylltwch â Natalie Moyce, Swyddog Cyhoeddusrwydd Amcan 1, ar 01545572062, neu e-bostiwch nataliem@ceredigion.gov.uk.  Cyhoeddir rhaglen lawn y difyrrwch ar 6 Gorffennaf cyn bo hir, ynghyd ag ambell syrpreis diddorol!  

Diwedd 

	

	


Mae Aber Afon Teifi ar agor eto am fusnes ar ôl canrif o esgeulustod a dirywiad porthladd a aeth â llawer o bobl ar draws y môr i’r Byd Newydd ddau gan mlynedd yn ôl. Felly, i nodi’r garreg filltir hon, bydd dathlu mawr yn Aberteifi ar hyd yr aber ar 6 Gorffennaf eleni - ac mae gwahoddiad i bawb!


Cynhelir parti mawr pan fydd enwogion, yn ogystal ag artistiaid a grwpiau lleol, yn ymddangos yn fyw ar lwyfan ger Cei Tywysog Siarl. Ac i orffen dathlu adfywio’r Teifi rydyn ni’n gofyn i’r cyhoedd rannu hanesion am y bobl hynny wnaeth ddianc i ochr arall y byd yr holl flynyddoedd hynny’n ôl.  

